兩隻龜

林煌鈞老師撰
足久足久的古早時陣，在基隆外海有一隻真大真大的龜帶在歇。
這隻龜逐工食飽了後睏、睏醒了後耍、耍悿了後食，過著歡喜輕可的日子。

按呢的日子連紲過了足久，一直到有一工自東海泅來了另外一隻真大真大的龜。
本來兩隻龜相遇會相爭搶地盤，但是原來的龜是公的，新來的龜是母的，所以兩隻龜就鬥做夥作伴了。

因為要食飯的龜變成兩隻，所以需要找的食物嘛著變成兩倍，想要chhōe著足額的食物定著要泅khah加遠、開khah加多時間。

雖然起先真歡喜有伴做夥，但是日子並m̄是攏赫呢順利，兩隻龜有的時陣會找未到足額的食物，有的時陣會真累thám，龜公會使像過去仝樣自在chhit-thô的時間越來越少。
所以伊的心情嘛變成越來越偓促，定定覺得心煩，開始感覺攏是因為龜母來這了後才會開始沒順利。

有一工，龜母講起這陣chhōe著的食物假那越來越少，伊越想越心火著，終於忍bē-tiâu打了某。
自這工了後，只要是心情歹，龜公就會打某出氣。

hō͘人打的龜母知影翁婿嘛真辛苦，所以恬恬的忍落來，一直到有一工發現一件代誌。

龜母發現家己的腹肚內已經有身了，如果只有自己猶會使忍受，但是萬不幸翁婿連gín仔囝嘛打boeh按怎。
為著這件代誌，伊十分操煩，又無想kàu好步數，只會使對著天頂祈禱。

結果伊的聲音乞hō͘路過的媽祖婆聽著了，這位掌管海上平安的神明就降下雲霞問伊是怎一回事？
聽完龜母說明自己煩惱的代誌了後，媽祖婆kā伊講，泅過三貂角就會到另外一片海域，伊會使到hit-pêng去生活，hit-pêng有足額的食物會使飼飽伊涵得欲出世的龜仔囝。
聽著媽祖婆講的消息hō͘龜母十分歡喜，m̄閣一想起翁婿又閣擔煩起來，所以便想欲拜託媽祖婆鬥參仝，hō͘龜公無法度掠過來。
媽祖婆勒目眉講：「你確定真正欲按呢？人講『夫妻同命』，按呢你嘛會受著仝款影響。」

聽著媽祖婆按呢講龜母嘛小可躊躇，m̄閣考慮了後，伊講為著保護自己得欲出世的gín仔，猶原希望會使阻止翁婿來chhōe自己。
聽著這個決定，媽祖婆kā伊講，等泅過三貂角了後，準若龜公益閣想欲去打某就會hō͘阻止，m̄閣龜母嘛無法鬥閣回到基隆這旁。

多謝過媽祖婆了後，這落時陣tú好是冬天，龜母忍受著寒冷的東北風泅了半工，著泅過三貂角，到地宜蘭外海。

等到出去chhōe物件食的龜公回轉到基隆外海，未看著某守tiâu厝內，自按呢十分生氣，就問tú好飛過的海鷗。

海鷗kā伊講有看著龜母泅過三貂角，然後生氣的龜工著欲去chhōe某，共伊好好ê教示一頓。

想未著寢仔想欲起身，就發現自己竟然無法度前進，原來是身軀開始變成石頭。

就在這個時陣，泅到宜蘭外海的龜母嘛紲落變成石頭，嘛無法度倒轉去之前的厝去了。

媽祖婆派出自己的部下千里眼、順風耳kā變成石頭的龜公講代誌是按怎樣，知影真相的龜公纔頭對自己的行為感覺著後悔，可惜已經來不及。
逐年冬天的東北季風吹來的時陣，龜公就會想起之前的代誌而大聲哮起來，這時陣基隆附近攏會落起雨來，所以基隆就變成臺灣上定定落雨的所在。
兩隻變成石頭的龜嘛成為臺灣北部沿岸上大的兩個島，龜公變成佇基隆外海的基隆嶼，母龜變成佇宜蘭外海的龜山島。

龜山島邊仔會使看著兩個細細的礁石，就是龜母生落來的兩個龜仔囝，如果你坐火車自基隆到宜蘭，就會使看著這分開的一家夥仔。

